
1. GOT PHO PO WERPI TO MULUS

Ienesis 1

Tin siin angan men Got pho po werpi to mulus. Ma
mulus men iangan engun, kuru eki klet ianga mulus sup e

om, u pi miku hawus eki tumen. Ma Got Emiun kuk ianga

eki.

Kut ma Got wo taku, "Pi ku plas!" Ti ma pi plas. Ma pi

tin plas men Got sik ian "Mhangin", si pi miku men Got
sik ian "Piluk". Ma piluk timen li u pi mhangin kiok si, men
ungunan ta li kur.

Ungunan tin ku me ponwal angan men Got wo taku,

"Pi ianga wang ta men ku weh nuk, kuma hik put eki!" Ti

ma Got ning pi ianga wang ta nuk ma eki kara ili nuk

awon u eki kara ko nuk awet tumen. Ma pi ianga wang
timen Got sik ian "Werpi."

Ungunan tin ku me miuk angan men Got wo taku, "Eki

tin nuk koko werpi men ku lik li paluwal pi ta si, kuma pi

iangan pop." Ti ma ainan. Ma pi tin iangan pop men Got
sik ian "Mulus", si eki tin lik li paluwal pi ta men Got sik

ian "Wiyu". Kuru Got wo taku, "Epilil u kaupngin u sa tin

maran kiring kiring tumen ku plok ianga mulus." Ti ma
enda tin imen si nuk ma ainan.

Ungunan tin ku me mnal angan men Got wo taku,

"Esul kara ku nuk werpi, ku ma pala ko nuk mulus!" Ti

ma tin imen si nuk. Ma Got wa esul nuhum ta ko kuk

kuma maran pit wo pi mhangin, u esul tun ta ko kuk

kuma maran pit wo piluk tumen. Kuru Got wa awheng
ko nuk kut tumen.



Ungunan tin ku me eip angan men Got wo taku #

"Endara tin maran tunusnginin men ku weh kuk e

kuukwal mi eki u wiyu tumen, kuru eking weh kuk e iap

iap ianga mulus werpi mili tumen/'

Ti ma timen iik si, ma Got wa ehmong ko epon taku,

"Endara tin api mi eki u wiyu men ku kuk e kuukwal

hambip, u eking kuk e kuukwal ianga mulus kut tumen/'

Ungunan tin ku me ta me sup angan men Got wo taku,

"Li kennginan tin maran kiring kiring nunuhum u tururun

men ku weh kuk mulus." Ti ma timen si kuk.

Li klet ma Got wo taku, "It ning po tunus kai enu it

men, kuma marahi pit wo endara tin kuk mi wiyu u ianga

mulus tumen." Tumen ma Got pho po po tunus kai Got
enun men. Ma Got pho po hi masang u wala tumen. Ma
Got wa ehmong epo po taku, "Worn kuk e kuukwal

hambip ma worn koiang ianga mulus, kuma mara worn

pit wo endara tin moiong e kuk mi wiyu u ianga mulus

tumen."

Ti ma Got wo ta po kiok taku, "Worn hul, epo nga wa
sa u li kaupngin tin enunun aingin men ko nuk ma worn

kuk e iini. Kuru nga wa epilil tin po keng to li kaupngin ko

nuk epon kuli li kennginan tin nunuhum u tururun men
kuk e ini, tumen."

Tumen ma Got ion endara tin moiong e Got ningi men
iso turunus weh. Si ungunan tin ku me ponwal me sup

men Got mang ta kumang tin moiong Got ningi men, si

Gothning.



2. PI LUNGIN

Ienesis 2

Muk ma Got tin Nuhum men ning verpi to mulus men
ma minan timen mulus iso iangan engun epo sa u epilil,

tumen. Epon ku Got ning pi iung kara me ko ianga mulus

akumen, u po tunus ta tin ku in epo mipi ninginan men
iso pi om kut, tumen.

Tumen ma Got wa epluk kara si, ma Got nemeh po
tunus ta epon. Ma Got phua emiyun li hut i ma si tunus.

Sini Got wha nuk Inden pilin tin sinang me si epon
men. Ma Got ningi ma sa tin maran kiring kiring men
plok si mipi tin imen, ma kuk to supangin u enun aingin

tumen. Si tak li mipi emin men sa ponwal nuk, ta men ku

po ini enun ma po tunus kuk li kut u ta maksin men ku po
ini enun ma po hop wungin tin tunus u wungin tin

lengwal men, tumen.

Ma Got wa hiang tin tunus men ko in mipi Inden, kuma
hiang in e kum min u hiang maran pit won, tumen. Ma
Got wo ta hiang taku, "Sa enun tin moiong kuk mipi kut

men ku eini engun. Taku ma sa tin ku po ini ma po hop
wungin tin tunus u wungin tin lengwal men, men ein aku

ei ni enun. Awu, ein engun. Nga wo tap siik, epon ku ei

ni, men kuli e hun veh kut."

Li klet ma Got wo taku, "Men lengwal epon ku hiang

tin tunus men misan in. Ngo ku ning po ta, kuma ngong in

ma nghio wo hiang."

Tumen ma Got wa epluk ma Got ning li kennginan u

eking epon tumen. Ma Gotespon li pol ta hiang tin tunus

men, kuma Got ion hiang tin ku siksik ia li tun tara men.
Kut ma hiang tin tunus men sik ia li kennginan ian tehen



tehen ma li kennginan ian tin hiang sik ian ko ung kut,

men ung kut. Taku ma hiang tin tunus men ku ion sun ta

tin ku nghio wo hiang men akumen. Awu, pi engun.

Tumen ma Got ningi ma Andam nahung li sol. Ma Got ius

hiang eut ta si ma Got wa hiang elit kiok mili kim. Ma Got

wa hiang eut tin imen si Got nemeh wur wala ta epon.

Ma Got pau wur li pol ta Andam, ma Andam wo taku,

"Is, wut tin imen ka tita tuk veh kut men. Epo wut pokoin

men pol put sun ta ngo u wut emalin men pol put sun ta

ngo tumen. Tumen ma nga wo epon 'Wala/ Epo wut men
pol put ngo tin masang men/' Tumen ma wungin tin i nuk

ti: po masang ta men ku mang ta viraman ngong tonin

ma li nangin titien ta ma vulong ngong in emalin tehen.

Tumen ma Andam min epo titien ma hiang sik ia wut
ian Eiva. Ma hiang ngong titien vivil in, taku ma vulong ku

manngin wa ngong som. Awu, vulong in engun.



4. ANDAM NGONG EIVA MEN VETPO
NGONG WA WUNGIN

TA GOT MA VULONG NING LASIIN

Ienesis 3

Isaling men iso pon ta wungin tin ku kusamu po epon
men tunus veh epo likennginan kara tin God ningi men.
Tumen ma isaling kusamuh wut tin wala men me, li wo
ta wut taku, "Ie, iravin epo Got ulu mom epo mom ku i

sa enun tin moiong kuk mipi men akumen, wah?"

Ti ma wur ko wo taku, "Tuk men ku i sa enun tin

moiong nuk mipi kut men. Taku ma sa tehen ta pit mipi

emin men ka Got wo epon taku, 'Mom i sa enun tin iye u

mom kah pon tumen asin r akuli mom hu/"

Ti ma isaling ko wo, "Awu, men ku mom hu som. Epo
Got ioni kut epon ku mom i sa enun tin imen, men ku

mom kai Got men, ma mom hop wungin tin tunus u tin

lengwal men tumen/'

Tumen ma wut tin wala men ion sa enun, men inginan

tunus, u pit nes mara wut, u ku ningi ma wut maran ek,

tumen. Tumen ma wut wa sa enun ta si, wut ini. Kuru

wut wai misikin si ta titien ma hiang ini kut tumen.

Tumen ma vulong mara ngong keh ma vulong tulu

ngong hu epo ngong tin vivil men. Tumen ma vulong tit

sa kin kara, si vulong pipi ni.

Li ma pilukangan ma vulong hul Got tin in e mukmuk
mili mipi men, ma vulong kakaun nuk lunga sa. Ma Got
yuk hiang tin masang men taku, "Tuon, ein ani?"



Tumen ma Andam ko iuk taku, "Nga hul ngon tin in e

mukmuk mili mipi men ma nga ion ngo tin vivil men ma
nga lem sun ma nga kaun ung."

Ti ma Got ko wo, "Evivil tin imen si ara wo tap? Ei sa

tin nga ulu ngon epon men kut, wah?"

Ti ma hiang ko wo, "Wut tin wala ewai si ung ta ngo
men ka wa sa enun si nga ini men."

Tumen ma Got wo ta wut tin wala men taku, "Tuni

aveh ma eningi tumen?"

Ti ma wut ko wo, "Isaling ka kusamuh ngo ma nga ini

men."

5. GOT WA WUNGIN LENGWAL KARA
EMUHUT LASIIN

TIN VULONG NINGI MEN

Ienesis 3

Wut tin wala men wa lasiin ko ung po isaling. Tumen
ma Got wo ta isaling taku, "Eningi tumen, ma ku ein e

mukmuk po kumap ma ein e i nokokwa li pol minan pi tin

ku ehun ton men. Tumen maku nga wa ekwah ta ko nuk

ulangan mom wut tin wala men u po tin ekuuki u po tin

ku wut kuuki ma ung e pho po wal li kut men, tumen.

Kuli iso ma po ta pul wo mhip r sini ekoh kiin engun."

Kut si Got wo ta wut tin wala men maksin taku, "Ngo
kuli wa wungin ta ko nuk, ma ein li esukan men ku ekung

poengin u wop manman hambip, tumen, minan tin ku

ewahnung men. Taku ma ngon men ku iso mip epo
titiem ma ein ver vili hiang."

Si Got wo ta hiang tin masang men maksin taku,

"Ngon men hul vet titiem ma ei sa tin nga ulu ngon epon

men kut. Tumen ma ngo ku ning wungin ta emuhut sun

tin eningi men ma nga ngilngil mulus, kuma endara tin

aingin men ku plok tunus akumen. Ma endara tin eini

men ku etohu li muklungin me ko ka enda nuk, ma ein

eini to pi tin ku etunus in iso li kut men. Ma wongin u elik

tin nginngin sisi put sun men tumen ku plok si mulus, si

ngon men ku in e wuh endara tin nuk ianga mulus men
ma ein eini. Kuli emumuklu anima eiso i endara, li klet

ma ekiok ko mi mulus tin embuksi min men. Epo ngon

men epluk, ma ku ekiok lu eplukan."

Ti ma Got sis li kennginan elit ta si, vulong pi pi ni. Ma
Got sakal taku, "Po tunus men kiok si ekai it men kut,

ma po hop wungin tin tunus u wungin tin lengwal men
tumen. Tumen ma hiang men ku ningi # taku hiang vilin li

wa sa enun po sun tin ku po ini ma po tunus kuk li kut

men, ko hiang ini maku hiang hun evin asom."

Tumen ma Got rere hiang tin tunus men mipi Inden,

kuma hiang li in e kum wo mulus tin hiang mbuk si epon

men. Ma Got rere hiang kut, anima Got wa engel nomka
kara ko kuk u bainat ngin ngiseng ta kuk e wulu wulu ma
hi nghen po sa tin ku po i ni ma po tunus kuk li kut men.

